
Kayseri sancağı dâhilinde Isbıdın karyesi sakinlerinden ve nakkaş esnâflarından 45 nefer eşhâs karye-i 
mezkûre sakinlerinden Hacı Ahmed oğlu Mehmed ve karındaşı ve Kavukçuoğlu Hüseyin nâm 
kimesneler mechûlü'l-ahvâl bir takım eşhâsı başlarına cem' ederek evlâd ü ıyâllerini darb ve cerh 
misillü harekât-ı reddiyeyi ictisâr etmekde  bulundukları ve bu keyfiyet insilâb-ı emn ü istirâhatlarını 
mûcib olmuş olduğu tafsilâtıyla icâbının icrâsıyla ihkâk-ı hak  olunmasını bâ-arzuhâl istid'â etmiş 
olduklarından bahisle keyfiyetin bi'l-etrâf tahkîk ve terfikiyle merkûmların ol sûretle harekât-ı nâ 
marziyeye ictisârları sahîh ise tarafeynin  mahkeme ve murâfaa-i  lâzımeleri bilâhare  keyfiyetin bâ 
mazbata iş'âr ve inhâ olunması irâdesini şâmil bu kerre revnâk-bahş vürûd eden emir-nâme-i sâmi-i 
hazret-i vekâlet-penâhinin irsâl buyurulduğu ve ber mûceb-i  irâde-i seniyye tarafeynin  icrâ-yı 
muhakemeleriyle  hakîkat-i hâlin hâk-pây-i vâlâ-yı daverîlerine bâ mazbata arz ve inhâ kılınması emr ü  
tenbîhât-ı  aliyyesini müştemil hâme-pirâ-yı ta'zîm olan emir-nâme-i  mekârim-'allâme-i asafânelerinin 
hâl-i mutâvaat-iştimâli müdrike-ârâ-yı çâkerânemiz ve emir-nâme-i sâmi mezkûr dahi resîde-i dest-i 
acizânemiz olmuş ve târihden birkaç mâh mukaddem karye-i mezkûre ahâlisinden ve nakkaş 
esnâfından  Zakar oğlu Mehmed  ve diğer Mehmed nâm kimesneler ile  sudan dolayı merkûmların 
miyânelerinde ba'zı gûnâ nizâ' vukû' bularak mârrü'l-beyân Hacı Ahmed oğlu Mehmed ve 
Kavukçuoğlu Hüseyin sûret-i münâzaayı meclis-i çakerânemize iştikâ ve  marifet-i şer' ile  icrâ-yı 
muhâkemelerini istid'â eylemiş olduklarından tarafeyn meclis-i çâkerânemize celbiyle  keyfiyet 
istintâk olunmuş ve müştekilerin haklı oldukları inde'ş-şer'  tebeyyün  ederek merkûman berây-ı te'dîb 
hapse ilkâ olunarak bir iki gün tevkif kılınmış ise de  tarafeyn  bir köylü  ve komşu bulunduklarından 
kendisine cürümlerinin afvıyla hapisden halaslarını be-tekrar merkûmdan  Mehmed ve karındaşı ve 
Kavukçuoğlu  iltimas etmiş olduklarından beyanları telif olunarak sebilleri tahliye olunmuş idüği 
meclis ceridesinde  mukayyed bulunmuşken  imtisâlen li'l-emr tarafeyn ile karye-i mezkûre ahâlisinden  
ekserisi bu def'a dahi  meclis-i çâkerânemize celb olunarak  münâzaa-i  meşrûhadan  mâ'adâ  
merkûmların  muahharan miyânelerinde  bir gûne nizâ' vâki olmuş mudur ve zikr olunan  Hacı Ahmet 
Ağanın oğullarıyla  Kavukçuoğlu’nun ol suretle  harekât-ı reddiyeye  cesâretleri sahîh midir diyerek 
ma'rifet-i şer'le  meclis-i çâkerânemizde bi'l-istintâk merkûmlar an-asıl karye-i mezkûrede ehl-i ırz ve 
itâat-perver ve komşuların mâl ve cân ve ırzlarını kendi mâl ve ırzları gibi muhâfazaya sarf-ı makderet  
eder. Hamiyet-güster komşu olduklarını  cümle ahâli cevâben ifâde ve tezkâr eylemiş  olduklarından 
ve ma'lûmât-ı çâkerânemiz  dahi bu merkeze dâir bulunduğuna binâen esnâf-ı merkûmenin der-bâr-ı 
ma'delet-karara  vâki' olan  istid'âları nefsâniyetden ibâret olduğu  anlaşılmış ve mücerred  ifâde-i hâl  
ma'razında  takdim-i mazbata-i  çâkerânemize ictisâr kılınmış olmağla  olbâbda  ve herhâlde emr ü 
fermân  hazret-i  men-lehü’l-emrindir. 

Mühürler: Kayseri Muhassılı, Salihzade, Develüzade, Mehmetzade, Mollazade…. 




